
MÉCHRADÉ GUSTI JÉSUS




***





neng Sang Mesih, ija djumeneng Djuru Panebus kang sedjati; para sekabat paḍa kaparingan bubuhan ndladjahi djagad minangka paseksi ingatasé sih katresnan lan kamuljané Gusti Jésus ana ing ngarepé para manusa.

Mangka para sekabat paḍa diparingi ḍawuh kang isi prasetyan, mengkéné: „Lah Aku nunggal karo kowé ing sadina-dina kongsi tumeka wekasané djaman.”

MENGKONO mau tindaké Gusti Jésus kaḍèrèkaké para sekabat wis tekan ing putjaké gunung Zaitun, bandjur kèndel ana ing panggonan sing wis naté dikèndeli Gusti Jésus karo para sekabat nalika paḍa maspadakaké kuṭa Jerusalèm sing katon keṭap-keṭap saka ing kadohan. Nalika semono Gusti Jésus katingal trenjuh galihé ngraosaké kuṭa sing kebak piala lan dosa ....

Nanging saiki wis ora katingal trenjuh manèh galihé, saiki Pandjenengané katingal gembira kaja Sinatrija sing mentas unggul judané. Para sekabat paḍa ngaḍep ana ing ngarsané, paḍa dipirsani sidji-sidji klawan asih lan welas, bandjur paḍa diungkuli asta lan diberkahi. Kotjapa sadjroné mberkahi mau, Gusti Jésus katingal tindak mungkur saka ing panggonané para sekabat, sampéjané wis ora ngambah ing lemah, saja suwé katingal munggah saja ḍuwur sumengka ing langit. Para sekabat bandjur paḍa sudjud kambi tumenga njawang menḍuwur, paḍa weruh astané Gustiné enggoné kaungkulaké ana ing saḍuwuré paring berkah .... wekasané ketilapan marga sarirané kaaling-alingan ing méga, èmperé kaja nitih méga enggoné kondur menjang ing swarga.

Para sekabat saiki wis ora bisa njawang Gustiné manèh. Nanging apa Gusti Jésus musna ing salawas-lawasé? Senadjan wis ora katon, para sekabat isih terus njawang menḍuwur marga saka kaéraman.

Sasuwéné paḍa tumenga marang langit ngawasaké sumengkané Gustiné, dumadakan ana prija loro ngagem-agem putih paḍa djumeneng ana ing tjeḍaké, sarta ngandika: „Hé wong Galiléa! Keprijé déné kowé paḍa ngadeg ana ing kéné nganggo tumenga marang langit? Jésus kang wis kasengkakaké saka ing antaramu menjang ing swarga, iku bakal rawuh, patrapé kaja enggonmu paḍa ndeleng sumengkané menjang swarga mau.” 

Sawisé ngandika mengkono mau, prija loro mau bandjur musna sanalika. Rawuhé duta loro mau kaja-kaja maringaké salamé Gusti Jésus sing wekasan marang para sekabat, apadéné prasetyané jèn bakal rawuh manèh.

Para sekabat bandjur bali menjang Jerusalèm, perluné paḍa arep nganti-anti rawuhé Djuru Pirembag, jaiku Sang Roh Sutji, kaja sing wis diprasetyakaké déning Gusti Jésus .. Para sekabat saiki ora perlu seḍih lan prihatin,
senadjan Gustiné wis ora katon ana ing tjeḍaké. Upama keparenga, wis mesṭi luwih seneng tansah tetunggilan karo Gusti Jésus, nanging para sekabat ija wis ngerti jèn pakarjané Gustiné ana ing tengahing djagad wis rampung babar pisan, mulané Pandjenengané saiki kondur menjang swarga sowan ing ngarsané Allah Sang Rama. Djagad lembahing kasangsaran sing kebak duraka lan piala, iku dudu papan sing sembada kagem Gusti Jésus. Saiki Pandjenengané pinarak manèh ana ing ḍamparé ing swarga, ingajap para malaékat sing ora kenḍat saos pudji lan bekti
ngluhuraké Asmané.

Para sekabat lan para murid lija-lijané wis paḍa ngerti kabeh, jèn satemené paḍa ora tininggal lola déning Gustiné, senadjan saiki wis kondur menjang swarga. Para sekabat paḍa ngrasa jèn tansah tinunggil ing Gustiné, awit Pandjenengané ora séda, nanging gesang lan kagungan pangwasa ngajomi para kagungané. Mangka Pandjenengané kondur menjang swarga perlu njawisaké papan kanggo para sekabaté.

ANADÉNÉ wong-wong sing ana ing kuṭa Jerusalèm paḍa ora ngerti apa sing kelakon ana ing gunung Zaitun: lelakon sing luwih déning wigati, nanging tumindaké sarwa pasadja tanpa sabawaning karaméan. Nanging ana ing swarga para malaékat paḍa surak mawurahan, ing kana ana kabungahan geḍé kanggo mahargja konduré Gusti Jésus ing swarga padalemané, pinarak manèh ana ing ḍamparé ing tengené Allah Sang Rama.

Déné ing satengahé djagad para sekabat lan para kagungané Gusti Jésus paḍa ngrasakaké kabungahan ing atiné ḍéwé-ḍéwé, nanging djagad ora nglegéwa. Meneng-meneng para sekabat lan para mitrané Gusti Jésus paḍa rumangsa begdja, awit paḍa duwé kajakinan jèn Gusti lan Guruné iku sanjata djumeneng Sang Mesih, ija kang djumeneng Ratuning swarga lan bumi.

LELAKON ing gunung Zaitun nalika Gusti Jésus kasengkakaké minggah menjang swarga, saiki wis pirang-pirang atus taun kepungkur. Mangka nganti djaman saiki Pandjenengané durung rawuh manèh, kaja sing dipangandikakaké malaékat loro marang para sekabat. Para kagungané Gusti Jésus ing djaman semono wis paḍa ngadjal kabèh, katimbalan marek ana ing ngarsané ing swarga.

Lan ing tengahing djagad saiki tanpa wilangan tjatjahé wong sing paḍa pratjaja lan

